
Kirish. Dunyo tilshunosligida maxsus terminologik maʼno kasb etgan oʻziga xos   til 

birligi – terminlarni oʻrganishga bagʻishlangan bir qancha lingvistik   tadqiqotlar amalga 

oshirilgan. XX asr dunyo tilshunosligida juda keng miqyosdagi ilmiy ishlar aynan 

lingvistikaning terminologiya sohasida amalga oshirilgani bunga aniq misoldir. Terminlarni 

oʻrganishda tadqiqot sohalari orasida gippologik terminlar ham alohida oʻrin olgan. Ilm-fan, 

texnika taraqqiyotidagi keskin yuksalish va ishlab chiqarish, sanoatning jadal surʼatlarda 

rivojlanishi natijasida determinlashgan terminning tabiatiga nisbatan XIX asrda yuzaga kelgan 

ilmiy – falsafiy qiziqish bu kabi tadqiqotlar uchun zamin yaratdi. XVIII-XIX asrlarda 

terminologiya muammolari tilshunoslarning diqqat markazida boʻldi. Buning asosiy 

sabablaridan biri terminlarning yaratilishi bilan bogʻliq boʻlsa, ikkinchisi kontekstdagi 

paradigmatik va sintakmatik munosabatlar masalalaridir. 

Adabiyotlar tahlili va metodologiya. Jahon tilshunosligida terminologiya bilan 

D.S.Lotte, V.P.Danilenko, V.G.Gak, O.S.Axmanova kabi olimlar shugʻullanganlar. 

D.Lotte “Chet tilidan oʻzlashgan termin va termin elementlarini tartibga solish 

masalalari” nomli asarida termin alohida belgi emas, balki aniq sistemaning aʼzosi shaklida 

qarash, munosabatda boʻlish zarurligi taʼkidlangan. Uning   fikriga muvofiq mazmun planidagi 

sistemali munosabatlar terminlarning sistematik xarakterga ega ekanligini belgilaydi. 

Terminlarning terminlar sistemasidagi   oʻrni, mavqeyi muayyan tushunchaning tushunchalar 

sistemasidagi oʻrni, mavqeyi bilan aniqlanadi. V.P.Danilenkoning “Rus terminologiyasi: 

lingvistik tavsif tajribasi” nomli asarida eʼtirof etishicha, jamiyatda sodir boʻladigan har qanday 

jarayonning inʼikosi dastavval terminologiyada oʻz ifodasini topadi yoki muayyan 

terminlarning transformatsion oʻzgarishi oqibatida voqelanadi.  

V.G.Gak “Til belgisining assimetriyasi va terminologiyaning ayrim umumiy muammolari 

(fan tilining semantik muammolari)” nomli asarida terminning taʼrifini berish qatori, uning 

mohiyatini ochadi va terminning biror   bir til soʻz boyligidagi oʻrnini belgilaydi. U ilmiy ishlarda 

terminga lugʻaviy birliklarning alohida turi tarzida qaralishiga eʼtiroz bildiradi hamda termin-

funksiya, leksik birliklar qoʻllanishining bir koʻrinishi, degan gʻoyani ilgari suradi. 

O.S.Axmanovaning “Lingvistik atamalar lugʻati” kitobida taʼkidlashicha, terminologiya 

qaysidir fan oʻz taraqqiyotining oliy darajasiga erishgandagina yuzaga chiqadi, yaʼni termin 

muayyan tushuncha aniq ilmiy ifoda kasb etgandan soʻng tan olinadi. Terminni notermindan 

farqlashning muhim vositasi uni ilmiy asosda taʼriflashning mumkin emasligidadir. 

Alein Rey oʻzining “Terminologiya masalalari” nomli kitobida “terminologiyaning kelib 

chiqishi, nazariy masalalari, ijtimoiy jihatlari, neologizmlar va evolyutsiya, leksikologiya va 

leksikografiya, amaliy masalalar, tavsif va nazorat, standartlashtirish va terminshunoslik 

haqidagi fikrlarni yoritgan [1; B.81.].  

Kabre M.Tersaning “Terminologiya: nazariyasi, usullari va qoʻllanilishi” nomli kitobi 

terminologiya mavzusiga bagʻishlangan boʻlib, ushbu kitob yetti bobga boʻlingan, ularning har 

biri terminologiyaga tarixiy, nazariy, uslubiy yoki amaliy nuqtai nazardan yondashadi. Kabre 

klassik terminologik tafakkur maktabining aʼzosi boʻlib, u birinchi marta 1931-yilda Vaster 

tomonidan onomasiologiya (konseptsiya) yordamida terminologiya tushunchasini qoʻllashni 

taklif qilgan va nazariyasini bayon qilgan, yaʼni semasiologik emas, balki termin va tushuncha 

emas, balki yondashuv [2; B.248.].  

Ushbu maqolada ilmiy tadqiqotning tilshunoslik sohasida qoʻllaniladigan analiz, sintez, 

qiyoslash kabi metodlaridan foydalanilgan.  

Muhokama. Ilmiy adabiyotlarda taʼkidlanishicha, maʼlum fan, ishlab chiqarish 

sohasidagina qoʻllaniladigan va asosan oʻsha soha kishilari tushunadigan maxsus soʻzlar 

terminlar – atamalar sifatida qaraladi. 

“Hozirgacha termin tushunchasi tilshunoslikda turlicha talqin qilinmoqda – deb qayd 

etishadi. “Oʻzbek tili system leksikologiyasi asoslari” [8; B.128.] asarining mualliflari. Baʼzi 

tilshunoslar terminga ilm va texnikaga oid soʻz va iboralarnigina emas, barcha uy-roʻzgʻor 

asboblari nomlarini, ishlab chiqarishning hozirgi darajasidagi qurollarnigina emas, balki 

oʻtmishdagi ibtidoiy qurollarning barcha nomlarini, shuningdek, kustarchilik kasb-hunarga oid 

soʻzlarni ham kiritadilar. 

Atama soʻzini Abdurauf Fitrat 1927-yilda nashr etilgan “Nahf” kitobida birinchi boʻlib 

qoʻllagan boʻlsa-da, bu soʻz XX asrning 90-yillariga kelibgina keng ishlatila boshladi. Ilmiy 

adabiyotlarda asosan “termin” soʻzi qoʻllanishda boʻldi. A.Hojiyevning “Lingvistik terminlarning 

izohli lugʻati”da terminga shunday taʼrif beriladi: “Termin – lotincha termnus – chek, chegara, 

chegara belgisi. Fan, texnika va boshqa sohalarga oid narsa haqidagi tushunchani aniq 

ifodalaydigan, ishlatilish doirasi shu sohalar bilan chegaralangan soʻz yoki soʻz birikmasi. 

Terminlar bir maʼnoli boʻlishi, ekspressiya va emotsionallikka ega emasligi kabi belgilari bilan 

ham umumisteʼmol soʻzlaridan farqlanadi”. 

Umumiy tilshunoslikning aynan qiyosiy va chogʻishtirma tilshunoslik sohasida hozirgi 

kunga qadar jahon tilshunosligida tillararo munosabatlar, ularning bir-biriga taʼsirini kompleks 

holda tadqiq etish ishlari bir necha asrlardan buyon olimlar oldida kun tartibida turgan eng 

dolzarb tadqiqotlar sarasiga kiradi.  

Ayniqsa, terminlarning tillararo chogʻishtirib oʻrganilishi, ularning kompozitsion 

jihatlari kabi masalalar yuzasidagi tadqiqotlar alohida ahamiyat kasb etadi. Dunyo 

tilshunosligida yilqichilik terminologiyasining pragmalingvistik, lingvomadaniy va 

lingvokognitiv tadqiqi turli tillar zaminida oʻrganilgan va bu yoʻnalishda samarali natijalarga 

erishilgan. 

Natijalar. Bugungi kunda ingliz va oʻzbek tillari qurilishida terminologiya alohida oʻrin 

va mavqega egaligi bilan ajralib turadi. Terminologiyaning til lugʻat tarkibidagi roli haqida ikki 

dunyoqarash mavjud. Birinchi gʻoyaga koʻra, terminologiya adabiy til leksikasining mustaqil 

qatlami tarzida eʼtirof etilsa, ikkinchi taʼlimotga muvofiq u adabiy til soʻz boyligi tarkibidan 

ajratiladi, “alohida turuvchi” obyekt tarzida baholanadi va nutqning turlari (sheva, jargon, jonli 

soʻzlashuv)ga tenglashtiriladi. Bugungi kunda tilshunoslikning barcha jabhalarida yangilik va 

oʻzgarishlar mavjud. Yilqichillikka oid, gippologik terminlarning oʻrni va ahamiyati borasida 

ham ilmiy va dunyoviy qarashlar mavjud. 

Q.Usmonovning “Yilqichilik terminlarini oʻrganishning ayrim masalalari” nomli 

maqolasida soha terminologiyasiga quyidagicha izoh keltirilgan: “Oʻzbek adabiy tili tomonidan 

otlarning turfa nomlari xalq — sheva tilidan oʻzlashtirilgan edi. Otlarning nomlanishida ularga 

xos belgilar: tashqi koʻrinish — qamishquloq, qilich oyoq, echki oyoq va h.k., nasl-loqayi, 

yobmuti, bayir va h.k. va rang turi va tuslar — boʻz, qoʻngʻir, chipor , toʻriq , gʻirkoʻk va h.k. yosh- 

gʻoʻnan , doʻnan , tullon, tallon , toʻlon , kaltatoy va h.k. odat , qiliq-gajir, gijing, juyruq va h.k oʻz 

inʼikosini topgan” [11.]. 

Gipologik (gippologiya – grek.hippos – ot+logiya, yaʼni ot haqidagi fan) 

terminologiyaning qarab chiqilayotgan tematik gruppasida asli oʻzbek (umumturkiy) qatlam 

mavjudki, bu yilqichilikka oid terminlarning qadimdan mavjud boʻlganligini tasdiqlaydi. 

Ingliz tilining Merriam-Webster onlayn lugʻatida gippologiya terminiga quyidagicha 

taʼrif keltirilgan: “Hippology (International Scientific Vocabulary hipp- + -logy) – the study of 

the horse”, yaʼni ot haqidagi taʼlimot [10.]. 

Xalq dostonlarida koʻpgina zoonimlar bilan bir qatorda ot nomlari ham anchagina 

miqdorda uchraydi. Xalq dostonlarida otlarning oʻtizdan ortiq turlari uchraydi. Bu nomlar 

oʻzining leksik-semantik xususiyatlariga koʻra otlarning quyidagi belgilarini ifodalashga xizmat 

qiladi. 

Otlarning jismoniy qobiliyatiga koʻra tasnifi:  

a) Chopqir va chaqqon zotdor otlar: argʻumoq, aspi tozi, arabi ot, bedov ot, churra bedov, 

beli doʻng ot, duldul ot, yugurik ot, soʻpoq ot, toʻriq ot, tulpor ot; [9.].  

Ingliz tilida esa quyidagicha: classification of horses according to physical appearance: 

a) Fast and agile horses: purple horse, greyhound horse, Arabian horse, a widowed horse, 

hernia widow horse, a fat horse, dumb horse, a run horse, a stupid horse, straight horse, vulture 

horse; [10.].  

b) Zoti past, yaroqsiz otlar: yobi ot, partal ot, choʻmmoq ot, choʻntoq ot, choʻbir ot [9.]. 

b) Low-breed, useless horses: close horse, flat horse, bath horse, pocket horse, chobir ot 

[10.]. 

Jismoniy qobiliyatiga koʻra farqlanuvchi bu ot turlarini ajralishiga quyidagi soʻzlar asos 

ajralishiga quyidagi soʻzlar asos boʻlib xizmat qiladi:  

Tozi – manbalarda qayd etilishicha, tozi soʻzi arab xalqiga nisbatan ishlatilgan. 

Shuningdek, qadimgi turkiy manbalarda tozi-terisi yoʻl-yoʻl, ola-bula otlarga nisbatan 

ham qoʻllangan. Masalan, Mahmud Qoshgʻariyning “Devonu lugʻotit turk” asarida “taz at” ana 

shunday izohlangan: taz at tafarchi boʻlmas — terisi yoʻl-yoʻl olacha ot yuk tashiydigan 

boʻlmaydi. Chunki uning tirnogʻi yomondir [7; B.90.].  

 “Oʻzbek tilining izohli lugʻati”da tozi — arabcha chopagʻon ov iti; uchqur arabiyot; 

chopqir ot, tulpor maʼnolarida izohlangan. Nazarimda, bu otning nomlanishi Mahmud 

Qoshgʻariy qayd etib oʻtganidek, ot terisidagi belgi asos boʻlib xizmat qilgan. 

Arabi, bedov – tarixda ajdodlarimiz tomonidan arab zotli otlarga alohida eʼtibor berilgan. 

Dostonlarda uchraydigan bedov — arabcha, choʻlda yashovchi sahroyi maʼnosidagi badaviy 

soʻzi bilan bogʻliq boʻlib, mazkur soʻzning maʼno koʻchishi natijasida arab oti, chopqir, uchqur 

singari sifatlarga ega boʻlgan ot maʼnosi yuzaga kelgan. Oʻzbek tilining izohli lugʻatida 

bedav(fors-cha) — yugurik, uchqur yoki arabcha sahroyi ot maʼnolarida izohlangan. 

Dostonlarda chopqir arabi otlarni tavsiflashda “churra” soʻzi   ham ishlatiladi. Churra soʻzi 

Radlovning qayd etishicha, turkiy tillarda   mehnatkash maʼnosini ifodalaydi. 

Shunday qilib, churra bedov – chopqir, epchil, mehnatkash zotdor ot maʼnolarini ifoda 

etadi. 

Otlarning ijobiy xususiyatlarini koʻrsatilishida “beli doʻng” epiteti ham ishlatiladi. Bu 

epitetning yuzaga kelishida klassik manbalarda qoʻllangan “dol” soʻzi (dol — arab alibosidagi د 

ni ifodalovchi harf) asos boʻlib xizmat qilgan. M.Qoshgʻariyda shunday izohlangan: jugruk at – 

yugruk ot. Poygada oʻzib ketadigan chopqir ot [7; B.97.]. 

Zoti past, chopish uchun yaroqsiz boʻlgan otlar uchun emosional boʻyogʻiga koʻra salbiy 

soʻzlar sifatlovchi (epitet) sifatida qoʻllaniladi. Masalan, “yobi” soʻzi qadimgi turkiy manbalarda 

va turkiy tillarda oriq, makkor, jahldor, yaramas, och hayvonlarga va shaxslarga nisbatan ham 

ishlatilgan. Oʻzbek tilining izohli lugʻatida (forscha) – yuk tashuvchi, nasli past, xashaki ot 

maʼnosida izohlangan [9.].  

Gʻoʻnan – ikki yoshli toy; moʻgʻul tilida uch yoshli hoʻkiz (gʻoʻ//du) yoki har qanday 

erkak hayvon. Oʻzbek tilining izohli lugʻatida gʻoʻnon – ikki yashar aygʻir yoki qoʻchqor tarzida 

izohlangan.  

Doʻnan – toʻrt yoshli ot, shuningdek, toʻrt yoshga kirgan har qanday uy hayvoni. Oʻzbek 

tilining izohli lugʻatida doʻnon (moʻgʻulcha – toʻrt yoshli), yaʼni “1.Uch yoshga toʻlib, toʻrt yoshga 

oʻtgan ot yoki tuya. 2. Ikki yoshga toʻlib, uch yoshga qadam qoʻygan yoki echki tarzida 

izohlangan. 

Qulun – bir bahorni koʻrgan toycha. Shuningdek, bir yoshga kirgan ot. Bulardan tashqari, 

toʻbichoq, toy, toyloq singari soʻzlar ham otlarning yoshiga ishora sifatida qoʻllaniladi. Masalan, 

oʻzbek tilida toy – otning ikki yashardan kichik bolasi tarzida qoʻllangan boʻlsa, qadimgi turkiy 

tilda ham shunday maʼnoni anglatgan bu ot asli tay tarzi talaffuz qilinganligi “Devon”dan 

maʼlum [7; B.103.].  

  Ingliz tilida esa otlarning yoshiga doir leksik birliklar manbalarda quyidagicha 

keltiriladi:  

Foal – baby horse (ot bolasi), a foal is a young horse that is still dependent on its mother 

[10] (toy yoki toychoq: hali ham onasiga qaram boʻlgan yosh ot). 

Filly – female foal, a young female horse usually of less than four years [10] (ot bolasi: 

yosh urgʻochi ot, odatda 4 yoshgacha boʻlgan ot). 

Colt – male foal (ot bolasi: erkak ot), a colt is a young intact male horse [10] (toychoq — 

yosh erkak ot, 4 yoshgacha boʻlgan toychoq. 

Mare – adult female (toy: katta yoshli urgʻochi ot). 

Stallion – adult male that can breed (aygʻir: nasl qila oladigan katta yoshli erkak ot). 

Gelding – adult male that has been castrated and cannot breed (otliqqa yaraydigan: 

axtalangan va nasl qila olmaydigan katta yoshli erkak ot). 

Weanling – a weanling is a young horse that has been weaned from its mother, meaning 

that it has been separated from its mother so it can learn to be independent. This process 

usually takes place at 6 months of age (yosh ot — onasidan ajratilgan yosh ot, yaʼni u mustaqil 

boʻlishni oʻrganish uchun onasidan ajratilgan. Bu jarayon, odatda, 6 oylikda sodir boʻladi. 

Yearling – a yearling is a young horse that is one year of age ( yillik — bir yoshga toʻlgan 

yosh ot.) 

Aged – a term used to describe an older equine. In the show ring, it refers to horses 6 

years of age or older (qari — yoshi kattaroq otni tasvirlash uchun ishlatiladigan atama. 

Koʻrgazmali ringda 6 yoki undan katta yoshdagi otlarni nazarda tutadi). 

Otlarning yosh doirasini anglatuvchi leksik birliklarni tahlil qilganimizda ingliz tilida 

nisbatan koʻproq atamalarga duch keldik. Ammo oʻzbek adabiyoti manbalarida nisbatan sheva 

nutqida qoʻllaniladigan ot yoshini anglatuvchi leksik birliklarini uchratishimiz mumkin. 

 Oʻzbek adabiyotida yilqichilik bilan bogʻliq sinchi termini ham juda koʻp qoʻllanilishi sir 

emas. Sinchi – otlarning (hayvonlarning) zotini, feʼl-atvorini yaxshi biladigan kishilarga 

nisbatan qoʻllaniladi. “Alpomish” dostonida otlarni taʼrifini, tavsifini aniqlaydigan Koʻsa sinchi, 

“Goʻroʻgʻli” dostonida Toʻliboy sinchi, “Ravshan” dostonida Tersak sinchi nomlari keltiriladi. 

Xulosa. Xulosa qilib aytganda, ingliz va oʻzbek tillarida oʻz aksini topgan ot nomlari va 

boshqa yilqichilik bilan bogʻliq terminlarning koʻpchiligi tillar tarixining eng qadimgi 

davrlaridan boshlab asrimiz boshlariga qadar boʻlgan katta tarixiy davrda faol isteʼmol qilib 

kelingan lugʻaviy birliklarni oʻz ichiga oladi. Shu jihatdan boshqa leksik birliklar bilan bir 

qatorda, yilqichilik terminlarining   leksik-semantik tahlili tarixiy leksikografiya, leksikologiya, 

til tarixi, etimologiya singari sohalarni chuqur oʻrganishda muhim ahamiyatga ega boʻladi. 

